
Tito rai
Faborohacha letoai

“Inara coaaucaaun” naa Faborone
1 Canu Faboro nichaaunnena, nii coitucuhiche

raotojeeinne rijijieein, Cana Coaunera jereno-
hineein rai Calaohi Jesocurisito letono afoso-
toneeun. Acate caletoae, satiin chauratane sacu-
ritaain janijiin nii ranojoihunru rai amuhemu-
jueein beebejihanune,

2 rauhijiriin coreniha cana osa caje nichoteein
jianacoon neein, chabana satonoelanaala ne-
naa ichaonaa teranihane cohajihacachene coina.
Chabana cana coritaai Cana Coaunera. Acate ni-
tohaneein cana rai ichaonaa tihane coina aitelu,
cana rai chauratane coaaunaane ajiniha.

3 Inae nii jihanteein aitohalune jaa que tu-
ruhane jaaunte, inae nii aca jianacoon cana osa
caje canamitaeranihane coitucuerateein beebeji-
hanune coina caletoaelu Cana Coaunera.

4 Nii jaunna caa ichei quiricha laenaain
letoaaunra Tito. Iite esinaen rauhijiriin canu
calaohineei, cacoreniha nii canaacha esenetai
Jesocurisito esenetaaine jaun. Cana Inaca
Cana Coaunera, Cana Ichotera Jesocurisito,
naaonjoaain raotojoeeinneeine jaanu teeuruhine
ii raite aina raotojoeein jianacoo neeine coina.

Curetau Cana Coaunera coitucuurera relaa
Titone

5 Nii Curetau cobenau ii ratirihanune ajiniha
taone, jaiti rucuhera coina lananacaauru ru-
cujueein, iclesiacuru naineein Cana Coaunera
coitucuureraauru- canaacha relaauri coaaranu
que acaaurubichauhenaauru cocoainaaine coina
ichei aitoonlu.

6 Nii le iclesiacuru bichauhenaauru
bichauhena cocoainanohichuru, cojuriu
nitohanei coaaraneein nenaa tocohaneein
suujua coaraain ichaohine, nabana que
tonaain iriha chunine coataa. Chaen
techu leinjiin eneecha que sinijeraaocane
caohachae. Jana rai calaohichuru netonai
Jesocurisito esenetaeraneein, caohachaain
suujua coaraain erenaa tonoraain neeuruhine,
nabana baasoneein erenaa tonoraelanaala
ichaaoruhane, acaauru que ereein niha chunine
coataa.

7 Nii Cana Coaunera ranojoinuri iclesia
coaaraneein- acaauru bichauhenaneein nenaate,
jeriha Cana Coaunerane rijijieein caohachaain
suujua coaraain, que Cana Coauneraacha
icharatei ichaain rauhijiriin ichaohane
caohachae. Nainihei erenaa tonoraelanaala,
namute cacha coiintetiin, ajetoritiin, ita cotainaa
rautatiin, asijiautoneein, naaonjoaain ichaohane.

8 Nitohaneein baasoneein ichoaelanaala,
turuhin niha cachane belaain, cotijiaain, loreri
asae raain, naaonjoaain ichaohine. Chaen techu
caohacha ichaera cachaneein, caohatiin suujua
coaraain, Cana Coaunera que banijiaaineein
neein, chabana jeriha suujuane rijijieein
ichoaelanaala, naaonjoaain nihane caohachae.

9 Nii esinaen rauhijiriin aitiin relaeraalune

jaacha tonoraain, acaacha esenetaain que
leeochaauru relaaine, acaauru netonai
leeochaauru suujua lararajiaain nerelaacachene
jaan coitucuerateeuruhane coina. Chaen
nii caohateein erenacaauru relaain acaauru
suujua baaso aninoaainete, acaauru netonai
esenetaauruhine.

Relanajaaurera baaso
10 Arajiichurute, nii acaauru relaacane

jaan tonorana jerelanaala, “Jorioniheichuru
jaberoco macohi cari saeratelaanaala nenaa,
nainihei Cana Coaunera esenetaeraneein
ranojoineein nihane,” naain nechu jataain cha
coitucuurenihane jaun cachaauru coritaaure.

11 Niritiin erenacaauru erete, caohachare niri-
tocuruhane coataa caohatihacane. Nii casaje aina
cuaainte laurijiracuru aina arajii cachaauru suu-
jua auhacaain, cachaauru coritaain, arajii coriqui
ranaa coaaucure.

12 Coaraaunachuhinti nii Cureta cobenau ne-
naa profeta, nii jeelai acaauru araaicha: “Satiin
Cureta cocoaichacurute casajenetiin, necha ansai
ataebinae rijijieein neein, bajeritiin, achotoritiin,
naaonjoaaunre,” naain acaauru ichao bihalune.

13 Esinae rauhijiriinte acaauru ichao coaraane
jaun aitelu. Aihana jaun, caohachaain laraajiin
acaauru relaau, coujurihu Jesocurisito esenetaer-
aneein nenaa tocoaneein neeuruhane coina,

14nabana, nii suujua caje rocohin relanajaaun-
ruha Joriocurune jaancha esenetaauruhane
coataa. Niheichu nainecuruhi Jesocurisito
esenetaeraneein neeuruhane sainejeein que

jaolequiin, nii naitoonjoan tonoraelanaala
nenacaauru ere tonoraauruhane.

15 Caohachaain suujua coaraain niha
cachanete, itolereneein nichanaane maajeein
caohachaain coaanojoi ne. Jana canaacha
esenetai esenetaelanaala nenaate baaso nejesina
que coacuhin itolere bana baasoneein ne,
nichanaane maajeein, nechu jataain baasoneein
coacuhin cha ichacuruhane jaun.

16 Cana Coaunera coitucutohate niqui nocoeto-
cure, nete acaauru ichanaacha caje coitucuno-
joinecure baasoneeuruhane. Namute cacha co-
tairiin, namute cacha que erenajaauharitiin, er-
enaa tonoraelanaala neein, nii charijibana cao-
hacha ichaain neeuruhi.

2
Nohanelanaala relanajaacachene jaan

1 Caohachaain nii ichelaanune jaan tonoraain,
esinae rauhijiriin que acaauru relainete cao-
hachae.

2 Nii acaauru bichauhenaaurute, esinae
rauhijiriin tonaain ereeuruha chaachacuruhane
coinane, nii naitoonjoa ichaain ichaaoruhane
caohachae. Esinae rauhijiriin nii niicha
esenetai rijijieein neein, satiin belaain, laraajiin,
naaonjoaain ichaohine, itolere necairichanaa
abaataain nenaa nainihane coina.

3 Jerichanejeein techu, coujuriu inara bene
bichauhenaauru jeriha Cana Coaunerane riji-
jieein ichaohin, ajetoriaanelanaala, erenacaaote-
lanaala, naaonjoaain que coacuelanaala, cao-
hachaacha que coacuhin neeuruhane caohachae.

Coujurihu ranunaauru bichauhenaneein ne-
naa tocohaneein, ranunaauru notajaain,

4 rai sinijeraauru aina rai bereecuru belaain
neeuruha ranunaaurune coina acaauru relaain,

5 caohachaain itolere que nainaain suujua
coaraain, loreri asae nenacaaurune maajeein
beraain, osa que nesaruhin, barijiitiin,
naaonjoaain neeuruhane coataa acaauru
suujuateein nihanete caohachae. Chaen acaauru
sinijeraauru aina ita suujua rijijieein coacuhin
neeuruhine, nabana tonaain Cana Coaunera
coitucueraneein neeuruhane sainejeein acaauru
que iriha cachane coataa.

6-7 Jerichanejeeinchu caohacha nejesina
ichaain nii enamanaacuru notajaain acaauru que
corajerateeu. Acaauru relaaine caohachaain ii
suujua coaraain, coujuriu ichauhenaneein nenaa
tocohaneein,

8 raotojoeein acaauru rai ereein canaacha es-
enetai que aitiin acaauru relaau, nabana tonaain
baasoneein cana que erenaa nainiha chunine
coataa. Nitohaneein ichaainete cana que no-
coejeeurureein nii acaauru relaacane jaan cao-
hatera rijitiin erenacaauru.

9 Chaen rai fatoroon ere tonoraain, letoana-
jaa acaauru fatoroone jaan ichaain, tonaain baa-
soneein tonorana coacuelanaala neeuruha rai
letononeein nenacaaurune coina suujuateein re-
lanajaau.

10 Jiaonrihachu asijiauhin neeuruhane. Baaso
coacuelanaala caohatiin suujua coaraain neeu-
ruhine. Niibanate, acaauru ichaocaje jataaincao-
hatoha Cana Coaunera cana ichoterateraneein

nenaa que acaauru relaacachene jaan coaracu-
rureein satiin cachaauru.

11 Cana Coaunerate cana belaitohane
coaaratiha, satiin caa chauratane que rai
cachaneein neinichaachene ichoteraanu
letoaelu.

12 Acate cana relae, Cana Coaunera
coitucuhichuru rijijieein baaso ichaaechajeein
nihacachene jianeein, caohacha que coacuhin,
coujuriu Cana Coaunera cachaneein nenaa
tocohaneein rauhijiriin Cana Coaunera
coroajeein caa chauratane que ichaohacachene
coina.

13 Nitohaneeinte nii cana rai tihane coina
naitoonjoan nainaane cohajeein raotojoei
ichaonaa que ichaohin, turuha urichaain
nii Cana Coauneraneein cana ichoteraneein
necaohachaain nenaa Jesocurisitone cohajeein
nihacache.

14 Acatechu itolere baaso canaacha ichai cana
osa caje cana ichoteratihane coina rai jaberoco
teein nelu, oha cana corenihane, nii baaso
caje cana coulucohin rai cachaneein caohacha
ichanaacha que coacuhin nenaa coina ichaelu.

15 Nii ichei aitocoaaunne rijijieein, coointeeu-
ruhane nihanatiin, acaauru que corajerateein
acaauru relaau, coujuriu cocoainanohineein ne-
naa tocohaneein, nabana nii relanajaaine jaan
tonoraelanaala ii que jaolecoha chunine coataa.

3
Esinae rauhijiriin caohachaain suujua coaraain

neeuruha Cana Coaunera coitucuurerane

1 Nabana baitecuruhane coataa, acaauru rai
nacoaauneein aitoote, coujuriu Cana Coaunera
coitucueraneein nenaa tocohaneein, rai curu-
aanaa, cocoainanacaaihuri, naaonjoainuri ere
tonoraain itolere bana jatoroaain neeuruhine
caohacha nejesina ichacuruhane coina.

2 Jiaonriha tonaain baasoneein chuni coacuhin
ereein neeuruhane. Niheichu ita sonaa coacue-
lanaala caohacha cachaneein ichaohin, jiniiquiin
ita belaain, caohachaain neeuruhane coarateein
neeurumiin.

3 Jauriaalute cananetonai tonaain irihacachene
joaenreein ererejetocoaache, Cana Coaunera ere
tonoraelanaala nechu jataain nitajenaaneein
neein, cana suujua letono rijijieeincha itolere
baaso ichaonaa ichaaechajeein nerejeto-
coaachelu. Nitohaneeinte baaso ichaaechajeein
ichaonaa jana, cana que nererojoecaeriin
nerejetecuruha leeochaaurune rijijieein ita que
nererojoecaaeriin nerejetocoaachelu.

4 Nete satiin caa chauratane que cachaneein
ichoainichaachene belaitohane coaaratiha, satiin
cachanichaachene ichoteratelu cana osa caje
Cana Coaunera.

5 Coatiha rai caohacha ichacaachene jaun
nii cana ichoteratiheilu. Cairichaaojoaain
cana coaraane jaunte, nii cana osa caje cana
coulucohin cana ichoteratelu. Rai Suujue
aina cuaain cana coulucohinte, nacoauneein
nejanoaain nenaa rijijieein nenaa coina cana
rai nacoauneein ena nenaa ichaonaa telu Cana
Coaunera.

6 Jataain cana belaitohane jaunte, rai Calaohi
cana Ichoteraneein nenaa Jesocurisito aina

cuaain, cana rausiaaeca jelai amuritoeriin rai
Suujue telu cana rai Cana Coaunera,

7 itolere ujuaihoneein nenaa caje caohachaain
neein nii chariji bana sanaachara nejeein nenaa-
canaacha cohajei ichaonaa que nenaa coina.

8 Esinaetechuhisi nitohaneein cana osa caje
cana coulucohin cana raain ne Cana Coaunera.
Nii jaaunna ichei aitoon, nii Cana Coaunera
esenetaeraauru itolere bana caohachaacha que
coacuhin neeuruhane, nii leeocha relanajaera
ere tonoraelanaalaneeuruhanecoinaacaauru rai
aitohine coina. Nitohaneein ichaohacachenete,
jataain cana rai nelateineein nereein.

9Nete laen nii cana rai aitocuruhalu cana coitu-
cueracurune esenetaain, Moisesa aitoonjoan que
ita rerohecaain naaonjoaain nenaa naineneei.
Niite nechu jataain nohanenaaneein nii chaque
nelatene cana rai.

10 Niha nitohanei que cachaauru relaain
lerunaa jererane, coroata saain, nichata saain,
naaonjoaain cotijiaain rai aitohine jana chere
tonorana jerenihane, jelai caje sitaaute amuhine.

11Nitohaneein nenacaauru cachaaurute itolere
osa que nerotocuruhane jaun aihure. Nitoha-
neeinte acaauruhacha ichai caje osa que nesaru-
curuhane coaanojoi ne.

Nicopolisihu canu cohacu
12 Inae ichene Artemasi letoaenihanune,

Tiquico letoaanune, atiin Nicopolisi cuhin canu
cohanihute ecu ita coaracaa. Ecune jelaronaa
bitoaanune coina ucuae ureeunni.

13 Chaen nii ecu nenaa abogado Senasi aina
Apolo coroatajaneeun acaauruhacha latei teein,

nabana nii cuuruhanejaun turuuruhane reeti-
aain lanaa acaauru rai acaauruhacha lateine
coataa.

14Canaacha relaineein nenacaauru, itolere que
caohacha ichaain, cha lateein niha chunucohane
coaracuruhane coroatajanena que nerelaauru-
miin, nelateineein niha acaauru ichaone coina.

Raotojoeein neeuruhane coina aitiin necoiha
Faborone

15 Satiin caniha cau nenacaaurute ii coaau-
cure. Nii ecu nenacaauru canaacha esenetai Je-
socurisito coreniha canaacha belaihuri- cana ne-
jeraauru coaucaaune beeu acaauru rai. Satiin
raotojoeein neeichene jaanu teein, inara coroata-
janemiin Cana Coaunerate raotojoeein neeiche.

